
AUGLÝSING 
um breytingu á samþykkt fyrir  

Umhverfis- og tæknisvið uppsveita bs., nr. 35/2022. 
 
Með vísan til 93. gr. sveitarstjórnarlaga nr. 138/2011, staðfestir innviðaráðuneytið breytingar á 

samþykkt Umhverfis- og tæknisviðs uppsveita bs., nr. 35/2022. 
Breytingarnar eru birtar sem fylgiskjal með auglýsingu þessari og taka þegar gildi. 
 

Innviðaráðuneytinu, 18. júní 2024. 
 

F. h. r. 
Guðni Geir Einarsson. 

Ólöf Sunna Jónsdóttir. 
 
 
 

Fylgiskjal. 
SAMÞYKKT 

um breytingar á samþykkt fyrir  
Umhverfis- og tæknisvið uppsveita bs., nr. 35/2022. 

 
1. gr. 

3. gr. samþykktarinnar breytist og orðast svo: 
Eignarhlutur og kostnaðarskipting vegna byggingarfulltrúa og skipulagsfulltrúa. 

Eignarhluti hvers aðildarsveitarfélags í byggðasamlaginu varðandi lögbundin hlutverk byggingar-
fulltrúa og skipulagsfulltrúa (1. og 2. tölul. 4. gr.) er í sömu hlutföllum og skipting framlaga þeirra til 
embættisins var að meðaltali á árunum 2016-2020 og skiptist svo: 

 

Ásahreppur 6,7% 
Bláskógabyggð 28,0% 
Flóahreppur 11,7% 
Grímsnes- og Grafningshreppur 30,2% 
Hrunamannahreppur 9,3% 
Skeiða- og Gnúpverjahreppur 14,2% 

 
Eignarhlutur og kostnaðarskipting vegna seyruverkefnis. 

A. 
Fjárfesting vegna stofnkostnaðar sameiginlegs seyrusvæðis og hreinsitækja er reiknuð hlutfalls-

lega út frá fjölda byggðra lóða sem hafa hlotið lokaúttekt byggingarfulltrúa í sveitarfélögunum og eiga 
að vera tengd fráveitukerfi. Kostnaðarskiptingin er eftirfarandi: 

• Grímsnes- og Grafningshreppur 43% 
• Hrunamannahreppur 9% 
• Bláskógabyggð 34% 
• Skeiða- og Gnúpverjahreppur 7% 
• Flóahreppur 5% 
• Ásahreppur 2% 
 

B. 
Árlegum rekstrarkostnaði vegna reksturs á seyrusvæði er skipt milli sveitarfélaganna eftir magni 

hreinsaðrar seyru (m³ eða kg) en þó skal fyrst skipta 7% kostnaðar að jöfnu milli samningsaðila. Undir 
rekstrarkostnað fellur t.d. vinna verkamanna, viðhald á tækjum og vinnslusvæði, flutningur og dreifing 

seyrunnar, landleiga, rafmagn, vinnsluefni, vatn, rekstur þjónustuhúsnæðis að Flatholti 2, Flúðum o.fl. 
Ef upp koma sérstök tilfelli eða óvenjulegar aðstæður kann að þurfa að semja um þann kostnað 
sérstaklega. Í sérstakri gjaldskrá verður ákveðið móttökugjald á seyru vegna þriðja aðila. 

 
C. 

Árlegum kostnaði vegna reksturs á hreinsitækjum er skipt milli sveitarfélaganna þannig að greitt 
er fyrir losun á hverri rotþró eftir fjölda og stærð þeirra auk aksturs frá rotþró til losunarstaðar að 
Flatholti 2, Flúðum en fyrst skal þó skipta 5% kostnaðar að jöfnu milli samningsaðila. Undir rekstrar-
kostnað fellur t.d. laun starfsmanna, viðhald og umsjón tækja, rekstur hreinsitækja, starfsmannahald, 
bókhald, kaup á þjónustu verktaka o.fl. 

Skiptistuðlarnir eru eftirfarandi: 
Rotþrær undir 6 m³ Stuðull 1 
Rotþrær 6-10 m³ Stuðull 1,5 
Rotþrær 10-15 m³ Stuðull 2 
Rotþrær 15-20 m³ Stuðull 2,5 
Rotþrær 20-30 m³ Stuðull 4 
Rotþrær 30-45 m³ Stuðull 6 

Sveitarfélag greiðir gjald á hvern ekinn km skv. gjaldskrá. 
Sett verður sérstök gjaldskrá þar sem tekin verður ákvörðun um kílómetragjald og um endurgjald 

fyrir hreinsun seyru fyrir rekstraraðila sem ekki heyra undir skyldur sveitarfélaganna og aukalosanir á 
vegum sveitarfélaganna. 

 
D. 

Árlegum starfsmannakostnaði vegna starfsfólks seyruverkefnisins er skipt á milli sveitarfélag-
anna í sömu hlutföllum og gildir um rekstur á hreinsitækjum, að undanskildum föstum kostnaði, en 
fyrst skal þó skipta 7% kostnaðar að jöfnu milli samningsaðila. Hlutverk og verkefni starfsfólks seyru-
verkefnis er skilgreint í starfslýsingu sem samþykkt er af stjórn byggðasamlagsins. 

 
2. gr. 

Eftirfarandi breytingar verða á 4. gr. samþykktarinnar: 
a. Á eftir 2. tl. 1. mgr. 4. gr. kemur nýr töluliður, nr. 3, svohljóðandi:  

Standa sameiginlega að hreinsun, verkun og förgun seyru (seyruverkefni). Markmiðið er að 
endurvinna seyru á þann hátt að hún teljist til hreinsaðar seyru skv. skilgreiningu Heilbrigðis-
eftirlits Suðurlands. Þá er tilgangurinn einnig að standa sameiginlega að afsetningu seyrunnar 
á skilgreindum svæðum á grundvelli samninga þar um. Þá er einnig tilgangurinn að standa 
sameiginlega að hreinsun seyru í rotþróm og hreinsimannvirkjum sem heyra undir sveitar-
félögin, þ.e. aðallega rotþróm við sumarbústaði, íbúðarhús og eignir sveitarfélaganna. Einnig 
að standa sameiginlega að fjárfestingu og rekstri á sameiginlegu svæði um verkun seyru að 
Flatholti 2, Flúðum og til fjárfestingar og reksturs á sameiginlegum tækjabúnaði til með-
höndlunar og losunar á rotþróm í sveitarfélögunum, t.d. hreinsibifreiðum og starfsfólki við 
verkefnið. 

b. 2. mgr. 4. gr. breytist og orðast svo: 
Stjórn byggðasamlagsins er heimilt að gefa út ítarlegri lýsingar á verkefnum skv. 1.–3. 

tölulið 1. mgr. innan heimilda skv. gildandi lögum og reglugerðum. Feli uppfærð lýsing í sér 
frekara framsal á valdi til töku ákvarðana um rétt eða skyldu manna umfram það sem lýst er í 
samþykkt þessari og meðfylgjandi viðaukum, öðlast lýsingin ekki gildi nema hún hafi hlotið 
samþykki sveitarstjórna aðildarsveitarfélaganna skv. 18. gr. samþykktar þessarar og viðkom-
andi ráðuneytis. 

 
3. gr. 

12. gr. samþykktarinnar breytist og orðast svo: 
Í byggðasamlaginu eru rekstrareiningar, sbr. 1. mgr. 3. gr. samþykktar þessarar, þ.e. byggingar-

mál, skipulagsmál og seyruverkefni. 

4. gr. 
7. gr. samþykktarinnar breytist og orðast svo: 
Aðildarsveitarfélögin tilnefna hvert um sig einn aðalmann og einn varamann í stjórn og skipulags-

nefnd byggðasamlagsins að afloknum sveitarstjórnarkosningum og er kjörtímabil stjórnar og 
skipulagsnefndar það sama og sveitarstjórnar. Stjórnar- og nefndarfulltrúar skulu vera aðalmenn í 
sveitarstjórnum aðildarsveitarfélaganna. Stjórnin skiptir með sér verkum á fyrsta fundi að afloknum 
sveitarstjórnarkosningum og skal sá fundur haldinn eigi síðar en 1. ágúst. Fulltrúi fjölmennasta 
sveitarfélagsins boðar til fyrsta fundar og stýrir honum uns stjórnin hefur kosið formann. 

Stjórn byggðasamlagsins skipar skipulagsnefnd eftir tilnefningum aðildarsveitarfélaga á fyrsta 
eða öðrum fundi eftir sveitarstjórnarkosningar. Stjórnarmenn skulu vera aðalmenn í sveitarstjórnum 
aðildarsveitarfélaga. Stjórn byggðasamlagsins skipar formann skipulagsnefndar. Um verkefni 
skipulagsnefndar fer samkvæmt gildandi skipulagslögum. 

 
5. gr. 

2. og 3. mgr. 8. gr. samþykktarinnar breytast og orðast svo: 
Heimild til fjarfunda fer eftir samþykktum aðildarsveitarfélaganna um stjórn og fundarsköp. 
Afl atkvæða ræður afgreiðslu mála á stjórnarfundum. Standi atkvæði á jöfnu er málið fellt. 

Fundargerðir stjórnar og skipulagsnefndar skulu sendar aðildarsveitarfélögunum til kynningar og eftir 
atvikum ákvarðanatöku. 

 
6. gr. 

13. gr. samþykktarinnar breytist og orðast svo: 
Stjórn byggðasamlagsins gerir gjaldskrár sem tengjast verkefnum sem byggðasamlaginu hefur 

verið falið að sinna, s.s. á grundvelli laga um mannvirki, skipulagslaga og laga um uppbyggingu og 
rekstur fráveitna. Gjaldskrár taka gildi þegar sveitarstjórnir allra aðildarsveitarfélaganna hafa sam-
þykkt þær og þær hafa hlotið birtingu í B-deild Stjórnartíðinda. Byggðasamlagið annast í umboði 
aðildarsveitarfélaganna innheimtu byggingar- og framkvæmdaleyfisgjalda. Byggðasamlaginu er 
heimilt að fela öðrum aðila innheimtuna í samræmi við ákvæði 5. gr. 

Tekjur byggðasamlagsins eru sértekjur sem koma fram í gjaldskrá samlagsins, s.s. vegna 
skipulagsvinnu, tekjur vegna þjónustusamninga, sölu á þjónustu sem tengist verksviði byggða-
samlagsins, vegna seyruverkefnis eða annarra skyldra þátta auk framlaga aðildarsveitarfélaganna. 

Upphæðir þjónustugjalda í gjaldskrám á grundvelli laga um mannvirki, skipulagslaga, laga um 
uppbyggingu og rekstur fráveitna og annarra laga er starfsemi byggðasamlagsins fellur undir, skulu 
taka mið af kostnaði við þjónustu og einstök verkefni og skulu þjónustugjöldin byggð á rekstraráætlun 
þar sem rökstudd eru þau atriði sem ákvörðun þjónustugjalda byggist á, enda mega þjónustugjöldin 
lögum samkvæmt ekki vera hærri en sá kostnaður.  

Að því leyti sem tekjur samkvæmt gjaldskrám og þjónustusamningum standa ekki undir kostnaði 
við rekstur skipulags- og byggingarmála sbr. 1.-2. tölul. 1. mgr. 3. gr. skiptist kostnaður á milli 
aðildarsveitarfélaga á eftirfarandi hátt: 

1. 20% er fastur kostnaður sem skiptist jafnt á öll aðildarsveitarfélögin. 
2. 40% miðast við útgefin byggingar- og framkvæmdaleyfi í hverju aðildarsveitarfélagi. Hvert 

aðildarsveitarfélag ber kostnað hlutfallslega miðað við útgefin leyfi í sveitarfélaginu. 
3. 40% miðast við fjölda mála sem lögð eru fram í skipulagsnefnd. Hvert aðildarsveitarfélag ber 

kostnað hlutfallslega miðað við fjölda mála á svæði sveitarfélagsins. 
Að því leyti sem tekjur samkvæmt gjaldskrám og þjónustusamningum standa ekki undir kostnaði 

við rekstur seyruverkefnis samkvæmt 3. tölul. 1. mgr. 3. gr. skiptist kostnaður á milli aðildar-
sveitarfélaga í samræmi við kostnaðarskiptingu þess verkefnis samkvæmt 7. gr.  

 
7. gr. 

15. gr. samþykktarinnar breytist og orðast svo: 
Stjórn byggðasamlagsins staðfestir ársreikninga byggðasamlagsins fyrir ár hvert og miðast reikn-

ingsárið við almanaksárið. Ársreikningar byggðasamlagsins skulu endurskoðaðir af löggiltum endur-
skoðanda eða endurskoðunarfyrirtæki sem stjórn þess ræður til starfsins. Senda skal fullgerðan árs-

reikning, staðfestan af stjórn byggðasamlagsins og áritaðan af endurskoðanda, til allra aðildarsveitar-
félaga fyrir 1. apríl ár hvert. 

 
8. gr. 

Við samþykktina bætist nýr viðauki, nr. 3, um seyruverkefni, sem birtur er með samþykkt þessari. 
 

9. gr. 
Samþykkt þessi skal hljóta staðfestingu sveitarstjórna aðildarsveitarfélaganna og staðfestingu 

innviðaráðuneytisins. Samþykktin öðlast þegar gildi. 
 
 

VIÐAUKI 3 
Seyruverkefni, sbr. 3. tölul. 1. mgr. 4. gr. samþykktarinnar. 

 
Hlutverk byggðasamlagsins varðandi seyruverkefni er að halda utan um rekstur og fjárhagsleg 

málefni vegna seyruverkefnis, m.a.: 
1. Ráða starfsmenn til að sinna umsjón seyrusvæðisins og starfsmenn á hreinsitækjum. 
2. Ráða og sjá um starfsmannahald vegna starfsfólks seyruverkefnisins. 
3. Skipuleggja vinnu starfsmanna á hreinsitækjum í samráði við annað starfsfólk. 
4. Sjá almennt um starfsmannahald og aðstöðu vegna starfsmanna á hreinsitækjum. 
5. Ráða verktaka við flutning og dreifingu seyru. 
6. Leigja nauðsynleg tæki vegna starfsemi á seyrusvæðinu. 
7. Halda utan um fjárfestingu á seyrusvæði og hreinsitækjum í samráði við stjórn. 
8. Sjá um almenn samskipti við Land og skóg. 
9. Greiða allan útlagðan kostnað vegna verkefnisins. 

10. Halda utan um tímaskráningu starfsmanna sem vinna við verkefnið á seyrusvæðinu. 
11. Greiða almennan skrifstofukostnað. 
12. Reikna og greiða út laun þeirra einstaklinga er vinna við verkefnið. 
13. Sjá um uppgjör til lífeyrissjóða og stéttarfélaga. 
14. Skrá í launakerfi og gera ráðningarsamninga. 
15. Gera lokauppgjör vegna sveitarfélaga. 
16. Gera tillögu að gjaldskrá vegna útseldrar þjónustu til að leggja fyrir stjórn til samþykktar. 
17. Setja gjaldskrá vegna útseldrar þjónustu. 
18. Gera fjárhagsáætlun vegna verkefnisins. 
19. Vera tengiliður við stjórn. 
20. Önnur þau verkefni sem stjórn kann að fela því. 

__________ 
 

B-deild – Útgáfudagur: 21. júní 2024 

